
Shivapujanamahima

శివపూజనమహిమా
Document Information

Text title : Shivapujanamahima

File name : shivapUjanamahimA.itx

Category : shiva, shivarahasya, pUjA

Location : doc_shiva

Transliterated by : Ruma Dewan

Proofread by : Ruma Dewan

Description/comments : shivarahasyam | harAkhyaH tRitIyAMshaH | uttarArdham | adhyAyaH 1 |

17-51 ||

Latest update : January 30, 2024

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

February 1, 2024

sanskritdocuments.org



Shivapujanamahima

శివపూజనమహిమా

శివపూజనముత్కృష్టం  సర్వసిద్ధిప్రదాయకమ్   ।
తదేవ న కృతం తస్య జన్మ తావన్నిరర్థకమ్  ॥ ౧౭॥
శివప్రసాదలబ్ధాని   ధనధాన్యాదికాన్యతః ।
తైరర్చనం  మహేశస్య కృత్వా ముక్తిమవాప్నుయాత్ ॥ ౧౮॥
తదీయమేవ దత్వాపి తస్మై  భాగ్యమనుత్తమమ్ ।
ప్రాధ్యమిత్యేవ  యత్నేన కర్తవ్యం శివపూజనమ్ ॥ ౧౯॥
వినా న పుణ్యపుఞ్జేన  భక్తిర్మృత్యుఞ్జయార్చనే   ।
అతః పుణ్యాత్మనా నిత్యం కర్తవ్యం శివపూజనమ్ ॥౨౦॥
శివార్చనేన విజ్ఞేయః  పుణ్యవానితి మానవః ।
తదభావేన విజ్ఞేయో  మహాపాతకవానితి ॥౨౧॥
అతః స దూరతస్త్యాజ్యోయో నార్చయతి శఙ్కరమ్ ।
తత్సంయోగాభిలాపాద్యైర్మానవః  పాపవాన్ భవేత్ ॥౨౨॥
యేన కేనాపి రూపేణ శరీరం ప్రాప్య  మానవః ।
శివార్చనపరో భూయాత్ స భూయః పుణ్యవాన్ భవేత్ ॥౨౩॥
శివార్చనపరో మర్త్యః ప్రణతః  సంస్తుతః స్మృతః ।
హరత్యఘాన్యనన్తాని ఘోరాణి వివిధాన్యపి ॥౨౪॥
ఘోరపాపవనస్యాయం కుఠారః శఙ్కరార్చకః ।
అతః సర్వప్రయత్నైశ్చ   కర్తవ్యం శివపూజనమ్ ॥౨౫॥
అతః పరం త్వయోన్మాదః పరిత్యాజ్యః ప్రయత్నతః  ।
శివపూజాం కురు ప్రీత్యా  తవ ముక్తిర్భవిష్యతి ॥౨౬॥
శరీరం శివపూజాయై యౌవనే దక్షమిత్యతః ।
ప్రయత్నేన  మహాదేవం పూజయస్వ యథోచితమ్ ॥౨౭॥

స్నానం కురు ప్రయత్నేన  శివకుణ్డే శివోదకే ।
ఉద్ధూల్య  భస్మనాఙ్గాని  త్రిపుణ్డ్ర   చ ప్రయత్నతః  ॥౨౮॥
శిరోలలాటవక్షఃసు స్కన్ధే చ మణిబన్ధనే  ।
కూర్పరే నాభిదేశేచ పార్శ్వయోర్గణ్డమణ్డలే    ॥౨౯॥
ఊరుప్రదేశే  గుల్ఫేచ త్రిపుణ్డ్రం   ధారయేన్ముహుః ।
రుద్రాక్షధారణం  కార్యం ద్వాత్రింశత్  కణ్ఠమాలయా  ॥ ౩౦॥
శిఖాయామేకమేవ స్యాత్ ద్విచత్వారింశదుత్తమాః ।
రుద్రాక్షాః  శిరసా ధార్యాః కర్ణయోర్ద్వాదశ   ద్వయోః ॥ ౩౧॥
శతత్రయం  తూపవీతే బాహ్వోః షోడశ షోడశ ।
చతుర్వింశతి రుద్రాక్షాః  ద్వయోస్తు మణిబన్ధయోః  ॥ ౩౨॥
అష్టోత్తరశతైరేవ    రుద్రాక్షైర్జపమాలికా   ।
తయా పఞ్చాక్షరం జప్త్వా శైవః  శివమవాప్నుయాత్ ॥ ౩౩॥
త్రిభిరాచమనం  స్త్రీణాం  పుంసామివ యథావిధి ।
భవాద్యైర్నామభిర్యద్వా  శివపఞ్చాక్షరేణ వా ॥ ౩౪॥
పశ్చాత్ కుశాసనే స్థిత్వా  యద్వా వ్యాఘ్రాజినాదిషు  ।
ఉదఙ్ముఖః ప్రాఙ్ముఖో  వా పూజయేద్గిరిజాపతిమ్  ॥ ౩౫॥
పఞ్చామృతాభిషేకాద్యైః  కర్పూరాదిసమన్వితైః  ।
జలైః  ఫలోదకైరీశం  ఆమ్రాదికరసైరపి   ॥ ౩౬॥
శుద్ధోదకైః   కవోష్ణైర్వా  శీతలైర్వా  మనోహరైః  ।
పశ్చాత్ దుకూలవసనైః  పూజయిత్వా సదాశివమ్ ॥ ౩౭॥
సుగన్ధచన్దనేనాపి   పూజయేద్గిరిజాపతిమ్  ।
బిల్వపత్రైరక్షతైశ్చ   ప్రఫుల్లకుసుమైరపి    ॥ ౩౮॥
మన్దారాదిప్రసూనానాం   మాలికాభిః సమర్చయేత్ ।
పశ్చాద్ధూపయ  ధూపైశ్చ  దీపైః  కర్పూరసమ్భవైః  ॥ ౩౯॥
ఓదనైరాజ్యసంయుక్తైః   శాకసూపసమన్వితైః  ।
పరమాన్నైర్ఘృతయుతైః    శర్కరారాశిసంయుతైః  ॥ ౪౦॥
లడ్డుకైర్వటుకైరాజ్యైః     అపూపైర్మణ్డకాదిభిః   ।

భక్ష్యైర్లేహ్యేశ్చ  చోష్యైశ్చ  పేయైశ్చ  వివిధైరపి  ॥ ౪౧॥
కదలీనారికేలాద్యైః  అపారైః  ఫలమణ్డలైః   ।
ఇక్షుదణ్డైశ్చ  మణ్డైశ్చ  దధిక్షీరరసోద్భవైః  ॥ ౪౨॥
దధ్యోదనైశ్చ  క్షీరైశ్చ  దధిర్పూరైర్మనోరమైః   ।
సుగన్ధజలపూరైశ్చ   నవేక్షురసపూరకైః  ॥ ౪౩॥
ద్రాక్షారాశిరసైరేతా   లవఙ్గపరివేష్టితైః    ।
అన్యైరపి  రసద్రవ్యైః   పూజయిత్వా మహేశ్వరమ్ ॥ ౪౪॥
పశ్చాదాభరణం దద్యాత్ రత్నరాశివిరాజితమ్ ।
పునర్వస్త్రాణి  రమ్యాణి రత్నఛత్రాదికం  తథా ॥ ౪౫॥
దర్పణం చారు వ్యజనం చామీకరవిరాజితమ్ ।
చామరం పుష్పమాలాశ్చ పతాకాశ్చ మనోహరాః ॥ ౪౬॥
దేయం కర్పూరదీపానాం నీరాజనమనుత్తమమ్ ।
పశ్చాదాస్వేదమీశాయ ప్రణతో  నర్తనోత్సవైః  ॥ ౪౭॥
రుద్రాధ్యాయాదిమన్త్రాణాం   స్తోత్రైః  శామ్భవశోభనైః  ।
పుణ్యైః  శివకథాలాపైః  కాలో నేయః ప్రయత్నతః  ॥ ౪౮॥
ఏవమాసాయమీశార్చా కర్తవ్యా ముక్తికాఙ్క్షిభిః  ।
సాయఙ్కాలే విశేషేణ పునః పూజాం సమారభేత్ ॥ ౪౯॥
ఉక్తైనైవ   ప్రకారేణ  మోక్షదం శివపూజనమ్ ।
లిఙ్గరూపిణమీశానం  ప్రదోషే  యస్తు పశ్యతి ॥ ౫౦॥
స వంశకోటిసంయుక్తః శివలోకం ప్రయచ్ఛతి  ।
బ్రహ్మహత్యాదిపాపానాం  ప్రలయాయ  ప్రజాయతే  ॥ ౫౧॥
॥ ఇతి శివరహస్యాన్తర్గతే  శివపూజనమహిమా సమ్పూర్ణా ॥
-॥ శ్రీశివరహస్యమ్  ।హరాఖ్యః తృతీయాంశః । ఉత్తరార్ధమ్  । అధ్యాయః ౧ -

యాజ్ఞవల్క్యజనకసంవాదే  రాజపుత్రేణ  రాజపత్న్యుపదేశవర్ణనమ్  । ౧౭-౫౧॥
- .. shrIshivarahasyam . harAkhyaH tRRitIyAMshaH . uttarArdham . adhyAyaH 1 -

yAjnavalkyajanakasaMvAde rAjaputreNa rAjapatnyupadeshavarNanam . 17-51..

